
АННОТАЦИЯ 

Мазкур мақолада атоқли шоир, ўзбек ва озарбайжон фарзанди Мақсуд 

Шайхзоданинг адабий фаолияти билан бирга илмий фаолиятини ҳам кўплаб 

маълумотлар орқали ёритилди. Мақолани тайёрлашда шоирнинг 

замондошлари хотиралари, илмий ва илмий-оммабоп журналлар синчиклаб 

ўрганилди ва мазкур илмий тадқиқот ишини тайёрлашда кенг фойдаланилди. 

Ушбу мақоладан талабалар, профессор-ўқитувчилар, кенг жамоатчилик илмий 

фаолиятида фойдаланишлари мумкин. 

Калит сўзлар: адабий жанр, адабиёт, адабий муҳит, драматургия, 

бадиий адабиёт, илмийлик, таржимон, ноширлик, ижод. 

ABSTRACT 

In this article dicussied about writer Maksud Shaykhzada and his activity of the 

famous poet, scientific activity was also covered with a lot of information. In the 

preparation of the article, the memoirs of the poet's contemporaries, scientific and 

popular scientific magazines were carefully studied and widely used in the 

preparation of this scientific research work. This article can be used by students, 

teachers, and the general public in their scientific activities. 

Key words: literary genre, literature, literary environment, dramaturgy, fiction, 

scientific, translator, publishing, creativity. 

 

“Адабиёт халқнинг юраги,  

элнинг маънавиятини кўрсатади.  

Бугунги мураккаб замонда одамлар 

 қалбига йўл топиш, уларни эзгу  

мақсадларга илҳомлантиришда  

адабиётнинг таъсирчан кучидан  

фойдаланиш керак”. 

Шавкат Мирзиёев 

Мақсуд Шайхзода – йигирманчи аср ўзбек адабиётининг йирик 

вакилларидан биридир. Асли озарбайжон халқ фарзанди бўлган Мақсуд 

Шайхзода кейинчалик халқимизнинг севимли шоири, ёзувчиси ва олимига 

айланди. Ўзбекистон қаҳрамони Саид Аҳмад айтганидек, “Шайхзода бу 

дунёдан роҳат кўрмай ўтиб кетди. Лекин барибир бахтли инсон эди. Уни эл 

шоирим дерди. Шайх акам, дерди. Ёшлар уни устозим дерди. Ёш шоирлар тўда-

тўда бўлиб унга эргашиб юрардилар. У олим эди. У муҳтожларга ёрдам қўлини 

чўзган сахий инсон эди. У ғамда қолганларга ғамгузор эди. У суҳбати жонон 

одам эди. У нолишни билмасди. Тақдир зарбаларига сабот билан туриб берарди. 

Бир сўз билан айтганда, у дилбар инсон эди. Бир одамда шунча фазилат 

бўлишини Шайхзода тимсолида кўрганман. 

 У олим шоир эди. У шоир олим эди. Бундай инсонлар дунёга камдан – 

кам келади”. 

 Мақсуд Шайхзода 1908 йилда Озарбайжоннинг Ганжа вилоятига қарашли 

Оқтош шаҳрида туғилган. Отаси санъатсевар зиёли Маъсумбек ўз шаҳрининг 

обрў-эътиборли тиббиёт ходимларидан бири бўлган. Унинг хонадонида Оқтош 

зиёлиларининг адабий мажлислари ўтказиб турилган. Айнан ана шу адабий 

муҳит ҳамда низомийхонлик, фирдавсийхонлик, фузулийхонлик ва 

навоийхонлик суҳбатлари ёш Мақсуд Шайхзодада адабиётга қизиқиш уйғотган 

бўлса, ажаб эмас. Манбаларда ёзилишича, “Ёш Мақсуд Низомий ва Фирдавсий, 

Навоий ва Фузулий, Пушкин ва Шекспир каби буюклар номини илк дафъа ана 

шу гурунгларда эшитади ва бу муҳит унга адабиётга бўлган қизиқишини 

уйғотади”. 

 Мақсуд Шайхзода мактабни тугатиб, 1921 йили Боку университетига 

ўқишга киради ва шундан сўнг, Доғистоннинг Дарбанд ва Бўйноқ шаҳарларида 

муаллимлик қилади. У 1926 йили Адҳам Файзийнинг “Миллий фирқа” 

ташкилотига аъзо бўлгани учун ҳибсга олинади ва 1928 йили Тошкентга сургун 

қилинади. Шу-шу у мамлакатимизда яшаб қолади ва ижод оламига шунғийди. 

Тақдири кўп ҳам кулиб боқмаган шоир учун Ўзбекистон унинг иккинчи 

Ватанига  айланади. Мақсуд Шайхзода дастлаб, Тошкентдаги Наримонов 

номидаги техникумда ёшларга таълим берган бўлса, кейинчалик “Шарқ 

ҳақиқати”, “Қизил Ўзбекистон” ва “Ёш ленинчи” газеталарида фаолият 

кўрсатади. 

 Икки тилда ижод қилган шоирнинг ўзбек тилидаги биринчи тўплами 1929 

йилда  “Ўн шеър” номи билан босилиб чиқади. Шундан сўнг унинг 

“Ундошларим”, “Учинчи китоб” ва “Жумҳурият”, “Ўн беш йиллик дафтари”, 

“Чорак аср девони” каби китоблари чоп этилган. Шоир бутун воқеликни 

қаламга олади. Ўз тили билан айтганда, “меҳнат ва қаҳрамонлик, кураш ва жанг, 

озодлик ва дўстлик, бахт ва алам, юртнинг гўзал манзаралари ва инсоннинг 

маънавий жамоли унинг қаламига ошно бўлади”. Ойбекнинг ёзишича, 

“...Шайхзода шеърларининг шакли ранг-барангдир. У рубоий (фалсафий 

мазмундаги тўртлик), баллада, поэма ва лирик шеърлар шаклидан фойдаланади. 

Фикрларининг ифода этиш тарзи Маяковскийнинг тасвирий воситаларига 

ўхшаб кетади. У ҳам Маяковский сингари порлоқ ва кутилмаган образлар 

яратган”. 

 Шайхзода том маънодаги гўзал инсон эди. Ана шу фазилат унинг 

шеърларига ҳам кўчиб ўтган, десак айни ҳақиқатни айтган бўламиз. Озод 

Шарафиддинов ёзганидек, “Шайхзода шундай одамлар тоифасидан эдики, у 

билан бир марта ҳамсуҳбат бўлган одам унинг жозибасига мафтун бўлиб 

қоларди, у билан яна кўришгиси, суҳбатларини эшитгиси, лоақал асарлари 

орқали унинг теран ўйларига, қайноқ ҳисларига шерик бўлгиси келарди. 

Шайхзода ўзида кўп фазилатларни мужассамлаштирган гўзал инсон эди. Унинг 

маънавий дунёси ғоят бой бўлиб, бу бойликни у сахийлик билан одамларга 

улашишга ҳамиша тайёр эди”. 

  Маълумки, шоир кўпқиррали истеъдод эгаси бўлган. Шайхзода шеърлар 

ва достонлар билан бирга, драмалар ҳам яратган. “Жалолиддин Мангуберди”, 

“Мирзо Улуғбек” ва “Беруний” шулар жумласидандир. 1944 йилда ёзилган 

“Жалолиддин Мангуберди” трагедияси саҳнадан олингандан сўнг кўп ўтмай 

шоир “ўтмишни идеаллаштирган” деган сиёсий айб билан қамалди. 

Маълумотларда келтирилишича, “Мусодара этилган буюмлар  ичида драманинг 

қўлёзмаси ҳам бор эди”. Асар шоир вафотидан сўнг чоп этилган. Бинобарин, 

шоирнинг 50-йиллар бошида мутлақо асоссиз қамаб, 25 йилга сургун қиладилар. 

Туҳмат билан қамалган Шайхзода 1955 йили оқланади.  

 Мақсуд Шайхзода моҳир таржимон ҳам бўлган. Шекспирнинг “Гамлет” 

ва “Ромео ва Жульетта” асарларини шоир ўзбекчалаштирган. Шунингдек, 

Пушкин, Лермонтов ва Байрон шеърларини ҳам илк бора Мақсуд Шайхзода 

таржима қилган.  

 Сермаҳсул ижодкор 1967 йили олтмиш ёшга ҳам тўлмай бу ёруғ оламни 

тарк этди. Ҳолбуки, бошидан қанчадан-қанча мусибат ўтишига ва 

хасталикларга қарамай икки халқ шоири Мақсуд Шайхзода ҳеч қачон ҳаётидан 

нолимади. Мухтасар қилиб Озарбайжон халқ ёзувчиси Мирзо Иброҳимов 

таъбири билан айтганда, “Ўзбек адабиётининг буюк намояндалари – Ғофур 

Ғулом ва Ойбек каби оташнафас санъаткорлар сафида ижод қилган Мақсуд 

Шайхзода зуваласи шеърият шуъласи билан қорилган куйчи эди. Унинг 

асарларида буюк инқилобий идеаллар, жўшқин ватанпарварлик тайғулари, 

чинакам ижодий ҳиссиётлар билан яшаган ёниқ қалбнинг гулдурос акс садоси 

мужассам топган”.  

